
Ni ddichon byd ai holl deganau 4
Fodloni fy serchiadau yn awr, i

A enillwyd, a changwyd,

Yn nydd nerth fy Iesu mawr;
Ef, nid llai, a eill eu llenwi,
Er mai diamgyftred yw;

O! am syllu ar ei Berson,

Fel y mae Fe'n ddyn a Duw.

O na chawn i dreulio ‘nyddiau
Yn fywyd o ddyrchafu ei waed;
Llechu’'n dawel dan ei gysgod,
Byw a marw wrth ei draed;
Caru’r groes, a phara i'w chodi
Am mai croes fy Mhriod yw;

Ymddifyrru yn ei Berson
A’i addoli byth yn Dduw.

Profedigaeth

Trist iawn oedd clywed am farwolaeth Mair
Evans, Maesglas yn 103 oed ar 14eg o Fehefin.
Cydymdeimlwn gydag Eleri, Arwel, Richard, Lisa-
Mair a’r teulu cyfan yn eu hiraeth. Cynhaliwyd yr
angladd yn Amlosgfa Y Barri, 10fed o Orffennaf am
3.00. Diolch i’r teulu am y croeso a'r lluniaeth ym
Maesglas ar 46l yr angladd.

Dymuna Eleri, Arwel. Richard, a Lisa-Mair a’r teulu ddiolch i deulu
Ebeneser am eich presenoldeb yn angladd Mair. Diolch i chi hefyd am
eich gofal drosom yn ystod misoedd diwethaf ei bywyd tra roedd hi yn yr
ysbyty ac wedyn yn y cartref gofal. Roedd y galwadau fféon, y cludiant i
mi yn 6l a mlaen o’r ysbyty, a'ch ymweliadau & fy mam yn golygu llawer i
ni.

Dros yr wythnosau diwethaf mae’ch galwadau ffén a’ch ymweliadau
a Maesglas yn ogystal a'ch llythyrau a chardiau wedi bod yn werthfawr
ac yn gysur mawr i ni. Diolch am bob un.

Mae Cynnal yn elusen sy’'n cynnig gwasanaeth
cgnnol cwnsela i glerigion, gweinidogion a gweithwyr

Cristnogol sy’n wynebu problemau. Braint i ni fel
eglwys oedd cynnal casgliad dros ddau Sul yn
Mehefin i fynd at waith yr elusen hon. Am fwy o wybodaeth am Cynnal
ewch i www,cynnal.uk.

Angor
Cynhaliodd Angor glwb plant dwyieithog gyda Grace
Church yn Eglwys y Bedyddwyr, Stryd Cornwall,
Grangetown, o ddydd Mawrth 21 Gorffennaf i ddydd lau,
inger 23 Gorffennaf. Mae adroddiad i'w weld ar dudalen 14
am y digwyddiad.

" Hearugrangetowiy

Arian Angor

Ar ddechrau 2026 fe anfonodd eglwys Ebeneser ffurflen gais i gynl-
lun Cefnogi Cyfle Undeb yr Annibynwyr Cymraeg, am arian tuag at waith
Angor Grangetown. Roedd y cais am gyfnod o dair blynedd. Testun
o lawenydd di-gymysg i ni yw fod y panel dyfarnu wedi cymeradwyo ein
cais gan ddymuno llwyddiant i'r gwaith. Y mae hyn yn golygu y gallwn
barhau i gyflogi Gwilym Jeffs am o leiaf y 3 blynedd nesaf gan
hyrwyddo’r gwaith pwysig hwn.

Diolch i’r rhai hynny fu’'n gyfrifol am lenwi’r ffurflen gais mor effeithiol
ac i Undeb yr Annibynwyr Cymraeg am eu haelioni wrth gefnogi gwaith a
gweledigaeth Angor.

Agor y Llyfr

Yn ddiweddar daeth tymor ymweld ag ysgolion i
A ben yn ystod Mehefin. Diolch i’r holl wirfoddolwyr am
eu gwaith ac am y croeso cynnes ac agored gan
bob ysgol. Gyda chynnydd yn y nifer o ysgolion bydd
angen mwy o wirfoddolwyr. Os hoffech ymuno &’r
tim, am fwy o wybodaeth cysylitwch &’r cydlynydd
Catrin Roberts yn catrin.e.rob@btinternet.com

Carreg filltir

Penblwydd hapus arbennig i Joy Dyer, ar ddathlu ei phenblwydd yn
70 oed ar 24ain o Orffennaf. Gyda'r haul yn gwenu a lot o chwerthin bu
criw Bytholwyrdd ym Mwyty Valentino’s yn y Bae ar Fehefin 5ed i
ddathlu penblwyddi arbennig Delyth Williams a Joy Dyer.

Llongyfarchiadau i Gruffydd Jones ar ennill gradd M.Eng ym
Mhrifysgol Nottingham. Pob dymuniad da iddo yn ei swydd newydd yng
Nghaerdydd.

Daeth tymor casglu sbwriel i ben
fore Sadwrn, 4ydd o Orffennaf yn
yr haul. Cawsom baned a chacen .
de (tea cake), yng nghaffi La B
Cucina ar 6l y casglu; lluniaeth S
hanfodol ar &l prysurdeb y casglu!
Beth am ymuno & ni? Os oes
diddordeb gynnoch chi, mynnwch
air a John Hayes, neu anfonwch
ebost i
john_hayes1@hotmail.com




"53 Bydd y llong Logos Hope yn angori ym mae
= Caerdydd o Fedi’r 10fed — 29ain 2026.

Llong genhadol yw hon yn cael ei rhedeg gan Operation
Mobilisation (OM). Y mae’n morio ar hyd a lled y byd gan wasanaethu'’r
gymuned yn y gwledydd lle maent yn angori. Mae oddeutu 60 o bobl o
wahanol genhed-
loedd ar fwrdd y
llong, sy'n fynegiant
o ewyllys da a
dealltwriaeth
rhyngwladol. Mae'r
criw a'r staff i gyd yn
wirfoddolwyr di-
gyflog, rhai ohonyn
— yn gwasanaethu yn
= rhinwedd eu swydd
broffesiynol, fel
morwyr, peirianwyr,

trydanwyr, nyrsys, athrawon a chogyddion.

Ym mis Medi byddant yma yng Nghaerdydd a nifer o
weithgareddau a  chyfarfodydd yn cael eu cynnal. Fe ddaw amserlen
gyflawn i’r fei maes o law.

Cynhelir cyfarfod Cymraeg “Dwylo dros y mér” ar nos Fercher 16eg,
ar y llong, sydd yn agored i bawb ohonom.

Hyfforddi Annibynwyr

Cynhaliwyd sesiynau hyfforddiant gan yr Annibynwyr o dan
arweiniad y Parch. Carwyn Siddall. Yr oedd testunau’r sesiynau wedi eu
dewis yn fwriadol er mwyn ein hadeiladu fel eglwysi. Cafwyd sesiynau
ar bynciau fel: Gweinyddu Eglwys, Beth yw Diacon?, a Gweinyddu'r
Sacramentau. Fe’u cynhaliwyd ar y we ac roedd gwahoddiad i aelodau
eglwysi ymuno mewn hybiau lleol. Roedd ein hwb ni yn nghapel Minny
Street.

Arweiniwyd dwy o’r sesiynau gan ddau o aelodau Ebeneser. Roedd
y sesiwn Cynllunio'n Cenhadaeth o dan arweiniad Gwilym Jeffs.
Cyflwynodd nifer o gymeriadau hanesyddol ddefnyddiodd Duw i rannu’r
Efengyl ac fe gafwyd trafodaethau gwerthfawr wedyn mewn grwpiau.
Cynhaliodd Alun Tudur y sesiwn Cynnal Cyfarfod Eglwys, lle y
pwysleisiodd pa mor bwysig yw'r cwrdd eglwys ym mywyd eglwysi
Annibynnol. Diolch i Carwyn Siddall am drefnu’r cyfarfodydd hyn.



Yn ddiweddar fe gyflwynwyd cyfres o bregethau gan y gweinidog ar
Holl Arfogaeth Duw yn y chweched bennod o Llythyr Paul at yr Effesiaid.
Pob Sul roedd y cyfeilyddion yn chwilio am emynau addas i gyd fynd a’r
testun. Liwyddwyd i ganfod nifer ohonynt ond roedd rhai o’r gynulleidfa
yn awyddus i ni ganu “l bob un sy'n ffyddlon” ar y don Rachie. Ond
roedd y gweinidog yn teimlo bod y geiriau yn filitaraidd, Fictorianaidd ac
wrth gwrs yn ddirwestol.

Felly yn ddiymdroi ac yn ddi-gywilydd anfonwyd neges at y Prifardd
Sion Aled yn gofyn a fyddai’n ysgrifennu geiriau newydd i gyd fynd a’r
don.

O fewn ychydig ddyddiau fe anfonodd yr emyn canlynol ac fe'i
canwyd gydag argyhoeddiad y Sul dilynol. Diolch i Sién — y saer geiriau
arobryn —am y gymwynas.

Arfau Goleuni

Byddwn fyddin cariad, Safwn dros gyfiawnder,
milwyr lifrai’r gwas, safwn dros y tlawd,

nid er lladd na choncwest, safwn dros ddynoliaeth,
dim ond concwest gras: dros bob chwaer a brawd;
cariad lesu’n unig os ‘Ein Tad’ ynganwn

all drawsnewid byd, byddwn driw i’'n ffydd:

a thrwy angau lesu galwn bawb i'r golau
angau wnaed yn fud. ac i deulu’r dydd.

Byddwn fyddin cariad,
milwyr lifrai’r gwas,

nid er lladd na choncwest,
dim ond concwest gras:

Pan fo delwau euraid

yn dynwared Duw,

safwn fyth heb blygu

er mor gostus yw;

Ysbryd Duw sy’n dymchwel
pob rhyw eilun gau:
celwydd gipia’i gyfle,

ond gwna’r gwir barhau!

Sién Aled 16/06/26



Hanes Pedr ac loan yn mynd i'r
Deml ac yn iachau dyn cloff oedd
_ sail gweithgarwch Llanllanast
ddechrau Gorffennaf. Bu'r
plant yn mwynhau gwahanol
grefftau (gweler rhai yn y lluni-
au), chwarae fersiwn
Llanllanast o Hopscotch gan
gofio mai Cod ar dy draed a
cherdda oedd geiriau Pedr i'r
cardotyn, gwylio fideo a
chanu. Bydd y Llanllanast nesaf ar 18fed o Hydref.

Y Ganolfan Glyd

Mae 19 o aelodau a chyfeillion yn rhan o dim Ebeneser sy'n gwirfoddolin
rheolaidd yn y Ganolfan Glyd, Eglwys Tabernacl yn yr Ais. Mae pawb yn dewis y
dyddiadau sydd yn gyfleus iddyn nhw pan mae’r rota yn ymddangos yn gyfnodol ar y
whatsapp gnp ‘YGG Tab-Ebeneser’.

Mae tim Ebeneser yn canolbwyntio eu hymdrechion ar gefnogi'r Ganolfan Glyd
pob dydd Mercher rhwng 11.30 a 14.00. Mae tim 0 2 neu 3 yn cefnogi gwirfoddolwyr
0 Eglwys Minny Street ar y dydd Mercher cyntaf a'r olaf bob mis, ac yna mae yna dim
0 4 neu 5 o wirfoddolwyr o Ebeneser yn gyfrifol am staffio’r dyddiau Mercher sydd
yng nghanol y mis.

Mae Eglwys Tabernacl yn trefnu bod gan bob tim oruchwyliwr sydd & trosolwg
dros y sesiwn ac fel arfer mae rhywun yn cymryd rél #1, sydd yn arwain y tim ymhob
sesiwn ac yn sicrhau bod digon o adnoddau ar gael i rededg y sesiwn yn
llwyddiannus.

Giovanni’s, y bwyty Eidalaidd drws nesaf i'r Tabernacl, sy'n darparu’r bwyd poeth
pob sesiwn a diolchwn i'r bwyty am ei haelioni. Mae dyletswyddau'r gwirfoddolwyr yn
cynnwys gosod y byrddau a'r cadeiriau, gweini bwyd a diodydd, clirio a glanhau a
golchi llestri, yn ogystal & bod yn gwmni i'r ymwelwyr.

Daw rhwng 30-50 o ymwelwyr i'r Ganolfan Glyd ar ddydd Mercher, nifer ohonynt
yn wynebau cyfarwydd o wythnos i wythnos ac eraill yn dod am y tro cyntaf. Mae
anghenion pob un yn wahanol; nifer dan ddylanwad cyffuriau o bob math; nifer fawr
yn dioddef o rhyw fath o salwch meddwl; rhai yn ffoaduriaid, eraill newydd ddod o'r
carchar a dim lle i fynd. Mae rhai o'r ymwelwyr yn byw ar y stryd ac yn ddi-gartref,
mae nifer yn byw mewn llety a ddarparwyd ar eu cyfer gan y Gwasanaethau
Cymdeithasol neu’r Cyngor.



Mae’r gwaith o wirfoddoli yn y Ganolfan Glyd yn medru bod yn flinedig ac mae’'n
gallu bod yn heriol ond, yn bennaf, mae’r yndeimlad o wasanaethu eraill sydd mewn
angen yn dod & boddhad a phleser. Mae cydweithio & chymdeithasu gydag aelodau a
chyfeillion yn dod & mwynhad ac yn caniatau i ni ddod i adnabod ein gilydd yn well.

Ein braint yw gwasanaethu’r gwan, yr anghenus a’r digartref, gan dystiolaethu i
dysg yr lesu; ‘car dy gymydog'.

Mae croeso i unrhyw un ymuno a’r tim; mynnwch air gydag Ifan Roberts neu
John Hayes am fwy o wybodaeth.

Daeargryn Venezuela

Mae goroeswyr yn Venezuela mewn angen brys am loches, dwr,
bwyd a gofal meddygol. Mae miliynau o bobl wedi’u heffeithio a mwy na
2 filiwn o’r bobl yn yr ardaloedd sydd wedi'u taro waethaf.

Mae Cymorth Cristnogol, ynghyd a’r 14 o elusennau eraill sydd yn
rhan o DEC, wedi lansio apél gyhoeddus ar draws y DU er mwyn
cyrraedd anghenion cynyddol pobl sydd yn brwydro i oroesi.

Mae ein partneriaid lleol, trwy Cymorth Cristnogol yn Venezuela. yn
barod yn ymateb. Mae nhw angen cefnogaeth i gyrraedd y teuluoedd
sydd wedi’'u heffeithio fwyaf.

Ar lawr gwlad mae ein partneriaid yn darparu cymorth i achub
bywydau a chefnogaeth brys i blant a theuluoedd sydd wedi
colli popeth. Mae nhw yn y sefylifa orau er mwyn gweithio’n effeithiol i
ddarparu dwr, bwyd, citiau cymorth cyntaf sylfaenol a lloches
i'r rhai sydd wedi eu taro waethaf yn y cymunedau tlotaf. Nid ydym yn
gwybod eto maint llawn y dinistr. Wrth i ni gyd-weithio
bydd eich cefnogaeth yn helpu i'n partneriaid wneud mwy yn
gyflymach. Os gwelwch yn dda, os ydych chi’n gallu, cyfrannwch trwy:
hitps://caid.org.uk/ApelVenezuelaAppeal  Gallwch gyfrannu hefyd

trwy gyfrif banc Ebeneser.



https://caid.org.uk/ApelVenezuelaAppeal

Myfyrdod Ffonau Rhiannon a Phwyll
Oesoedd yn 6l, yn y 1970au, cynhaliwyd

mabolgampau’r Sir yng nghaeau Coleg y Normal, safle’r George, ar lan yr
Afon Menai. Roedd hi’n hwyr y dydd ar ddiwrnod braf o haf hifelyn tesog a’r
prif gystadlaethau wedi hen ddarfod. O ganlyniad roedd pobl wedi dechrau
ymadael dow dow. “Teg edrych tuag adref’, meddent, wedi diwrnod ysblen-
nyd o gystadlu. Roeddwn i yn eistedd ar y bonc, gyda gwelltyn yn fy ngheg yn
gwag symera ac yn rhyw bendroni beth fyddwn yn ei gael i swper. Sglodion
fwy na thebyg! Yna’n ddirybudd dyma Joc — un o’r athrawon ymarfer corff - yn
gweiddi yn Saesneg gydag acen drom Albanaidd, “oes yna unrhyw un o
ddisgyblion Ysgol Friars dal yma, gan nad oes digon o redwyr ar gyfer y ras
gyfnewid 200m.” Gwelodd fi, ac yn ddigon swta fe’'m conscripiwyd yn brop 17
stén i fod yn un o’r rhedwyr.

Fi oedd y cyntaf o'r pedwar i redeg yn erbyn bechgyn gwisgi ysgolion
eraill y Sir. Taniodd y gwn, trodd fy nhoesau’n blwm. Rhedai pawb arall fel
milgwn gan fy ngadael i yn eu sgil yn bell ar eu holau. Wrth iddynt gyrraedd y
200 a throsglwyddo eu pastynau i'r nesaf, nid oeddwn i wedi rhedeg 30m.
Roeddent yn bell ar y blaen ac ni allwn gystadlu a hwy.

Ffrwyno

| mi mae hwn yn ddarlun o’r hyn sydd wedi digwydd rhwng technoleg a
chymdeithas yn ystod y 10 mlynedd diwethaf. Mae technoleg wedi
datblygu i'r fath raddau fel nad ydym wedi gallu clorianu ei ddylanwad na’i
arwyddocad. Nid yw gwleidyddion, sefydliadau nac eglwysi wedi gallu
ymgyfarwyddo gyda datblygiadau cyfryngau
cymdeithasol, apiau na Deallusrwydd Artiff-
isial yn ddigon cyflym. O ganlyniad y mae
cwmniau pwerus wedi cael rhwydd hynt i
wneud beth fyw fyd a fynant heb neb i'w
ffrwyno. Ac ofer, yn fy marn i, yw gofyn i
gwmniau a sefydliadau hunan reoleiddio,
gan fod pawb ohonom yn amherffaith.

Fel gyda chymaint o ddatblygiadau
newydd yn hanes dynoliaeth y mae elfennau
da a drwg yn perthyn iddynt, bendithion a melltithion yn gymysg &’i gilydd.

Felly, y mae’n bwysig fod cymdeithas yn rheoli’r dylanawdau drwg a
niweidiol, gan hyrwyddo defnydd da ac amddiffyn plant, pobl ieuanc ac
oedolion. Ac mae gennym ni fel eglwysi ran i'w wneud yn hyn.



Gwahardd

Da oedd clywed, felly, am fwriad Llywodraeth Sant Steffan i wahardd
plant dan 16 oed rhag defnyddio rhai cyfryngau cymdeithasol, oherwydd eu
dylanwad niweidiol. Dyma rai rhesymau a roddir;

1. Mae pobl ddieithr yn gallu cysylltu yn uniongyrchol gyda phlant heb
ganiatad eu rhieni.

2. Mae plant ac ieuenctid yn gallu dod o dan ddylanwad pobl sydd ag
agweddau niweidiol. Dylanwadant ar ieuenctid gydag agweddau drwg a
thywyll, e.e., hiliaeth, misogini, hunan laddiad, gamblo, pornograffi, a.y.b.
Mae plant wedyn yn gweld pethau na ddylent eu gweld, sy’'n creithio eu
meddyliau am oes.

3. Mae anfoesoldeb a chelwydd yn rhemp ar y cyfryngau a llawer o
fudreddi’n cael ei gynhyrchu heb neb i'w blismona’n effeithiol.

4. Mae algorithmau yn targedu pobl ac mae cwmniau yn gallu perswadio
pobl i wneud pethau annoeth ac i wario yn wirion.

Mae rhai gwledydd eisoes yn ystyried gwahardd plant ac ieuenctid rhag
defnyddio rhai elfennau digidol, gan ddilyn esiampl Awstralia sydd eisoes
wedi gwneud hyn. Beth feddyliwch chi? Onid yw’n bryd i ni godi llais yn erbyn
grym technoleg sy’ni gallu rheoli pobl
ac effeithio yn fawr ar brosesau
gwleidyddol?

Deuwn yn 6l at un o’r sylfeini
Cristnogol, sef nad oes unrhyw beth i
gymryd lle Duw yn ein bywydau.

*Does dim duwiau eraill i fod gen ti, §
dim ond fi.

*Paid cerfio eilun i'w addoli —
dim byd sy’n edrych fel unrhyw aderyn, anifail na physgodyn.
°Paid plygu i lawr a’u haddoli nhw. Exodus 20

Mae elfen o eilunaddoliaeth yn ein hagwedd at ein ffonau symudol a’'n
defnydd ohonynt. Llyncant ein hamser, dylanwadant arnom, awgrymant
flaenoriaethau a defnyddiwn hwy fel ffynhonell pob gwirionedd.

Mae angen i ni fel Cristnogion fynd i’r afael & hyn, gan chwilio am yr
arweiniad rydd Duw i ni yn ei Air.

AHun Yudun



Twryny Twr

Cynhaliwyd Cyfarfodydd Blynyddol Undeb yr Annibynwyr Cymraeg yn
ystod cyfnod o dywydd crasboeth mis Mehefin yng Ngwesty'r Tyrau
Abertawe. Diolch i'r drefn roedd awyru effeithiol yn y gwesty oedd yn ein
gwarchod rhag effeithiau gwaethaf y dymheredd anarferol. Ond roedd
camu allan o'r llety i'r awyr agored fel myned i mewn i ffwrn dan.

Rhagflas yw'r erthygl hon o’r hyn ddigwyddodd yn yr Undeb ac fe fydd
rhagor o ddeunydd yn ymddangos yn y Tyst yn ystod yr wythnosau nesaf,
fydd yn rhoi darlun llawnach o gynnwys yr anerchiadau, y trafodaethau, a’r
cyfarfodydd.

Hoffwn ar y dechrau’n deg ddiolch i bawb fu’'n gyfrifol am drefnu’r holl
weithgareddau, o staff yr Undeb ir pwyllgor Illeol o dan
gadeiryddiaeth Fiona Gannon. Rhedodd y cwbl yn esmwyth: o’r lleoliad, y
llety, y cyfarfodydd arbennig, y bwyd, y darlledu a’r cludiant. Er nad yw’r
Undeb yn ddigwyddiad mor fawr ac y bu, eto, y mae llawer o
drefniadau i'w wneud o flaen llaw. Diolch o galon am y croeso ac am
ddarparu mor wych ar gyfer y cynadleddwyr.

Dydd Mercher

Fe’'n croesawyd i gyd yn gynnes ar ddechrau’r gynhadledd (24/06)
gan y Llywydd Y Parch. Owain Llyr Evans. Diolchwn i Owain am ei
lywyddiaeth bwrpasol, trefnus a hwyliog a barodd ein bod yn dilyn yr
amserlen yn fanwil.

Yna, cychwynnodd y cwbl, fel y dylid, gydag astudiaeth Feiblaidd a
defosiwn o dan arweiniad Y Parch. Beti-Wyn James, Caerfyrddin.
Ysbrydolwyd ei myfyrdodau gan ein lleoliad, sef Gwesty’r Tyrau sydd a
thwr mawr urddasol y tu allan. Aeth a ni i ystyried arwyddocad twr Babel yn
Genesis 11: 1-9. Gobeithiwn gynnwys crynodeb o’i dwy myfyrdod yn fuan
yn 'Y Tyst.

Bu 3 chyfarfod cyhoeddus arall ar y dydd Mercher:

1. Cyflwynodd yr Athro Prys Morgan ddarlith “Annibyniaeth yn ei grym:
Thomas Rees, Abertawe.” Dywedodd bod T. Rees yn un o gewri
anghofiedig Ymneillutaeth yng Nghymru.

2. Cyfarfod y Rhwydwaith Heddwch ble traddododd y Prifardd Mererid
Hopwood ddarlith yn dwyn y teitl “Yr un yw baich gwerin y byd. Cofio
Waldo.” Gwnaeth hyn yn ei ffordd dihafal ei hun yn llawn egni ac
ysgolheictod.

3. Aethom i gapel enfawr Y Tabernacl, Treforys ar gyfer Cyngerdd Dinas
Noddfa, a hynny mewn gwres aruthrol. Cymerwyd rhan gan bobl leol, yn
cynnwys rhai o gymuned yr ymgeiswyr lloches. Cawsom gyfle i ddathlu
gyda’n gilydd amrywiaeth y ddynoliaeth mewn undod fel pobl a grewyd gan
Dduw.

Dydd lau

Bu dydd lau yn llawn hyd yr ymylon gyda gweithgareddau. Cafwyd
Adroddiad yr Ysgrifennydd Cyffredinol, Elinor Wyn Reynolds, oedd yn
llawn gweledigaeth ar gyfer y dyfodol ac Adroddiad y Trysorydd Geraint
Rees a bwysleisiai yr angen i ddefnyddio’r arian mewn ffordd fydd yn
gwneud ein tystiolaeth yn berthnasol i'r oes bresennol. Buom yn trafod
busnes, materion yn ymwneud & hyfforddiant ac yn pleidleisio dros
gynigion.

Bu dau gyfarfod cyhoeddus. Yn y Cyfarfod Hanes traddododd Tudur
Dylan ddarlith ar “Arglwydd y Cwm... Golwg ar fywyd a gwaith Eifion Wyn
1867 — 1926.” A chyda’r nos aethom i gapel eiriasboeth Y Nant ar gyfer
oedfa o fawl. Llywyddwyd gan y Parch. Owain Llyr Evans a chymerwyd
rhan gan Nel Richards, Y Parchedigion. Gareth Morgan Jones, a Jill-Hailey
Harris. Traddododd y Parch. Dylan Rhys Parry, Pen-y-bont ar Ogwr
bregeth yn dwyn y teitl Prism Gras Duw.

Dydd Gwener

Agorwyd gweithgareddau’r dydd Gwener gyda defosiwn o dan
arweiniad Cyfundeb Gorllewin Morgannwg. Cafwyd darlleniad Beiblaidd a
gweddi gan y Parch. Rhys Locke, myfyrdod gan y Parch Gareth
Morgan Jones a deuawd gan Rhys Locke a Sian Meinir. Yna, cafwyd
lansiad rhagorol Ymgyrch Glandeg gan y Rhwydwaith Merched. Cymerwyd
v rhan gan Sian Meinir, Elinor Reynolds a’r
Parch. Mererid Mair.

Daeth y gweithgareddau i ben gydag Oedfa’r
Llywydd. Llywyddwyd gan Jean Lewis, cymerwyd
rhan gan Brigyn ac fe draddododd y Parch Owain
o LIyr Evans Anerchiad y Llywydd yn llawn
gwreiddioldeb a sylwedd. Bydd crynodeb
: o'ranerchiad yn fuanyny Tyst.  Diolch hefyd ir
Alun, Gwilym, Arfon a Cynan | rhai fu'n gyfrifol am ffrydio’r cyfarfodydd yn fyw
yn mwynhau seibiant rhwng | g sianel Youtube yr Undeb.

y cyfarfodydd. Aderre Twduse

Teyrnged Alun i Mair Evans, Maesglas

Ambhosibl yw cwmpasu 103 o flynyddoedd mewn ychydig frawddegau
ond gallaf gyfeirio ein meddyliau i werthfawrogi ei bywyd. Roedd hi’'n
gymeriad didwyll, dibynadwy, hael, ac yr oedd yn fraint cael ei
hadnabod.

Bore Oes

Hi oedd y bedwaredd o bump merch i Evan ac Ann Thomas, 21
Northgate Street, Aberystwyth. Chwaer i Dilys, Katie, Becca, a Jane. Fe
gafodd fagwraeth hapus gyda’r teulu’'n aelodau ffyddlon a gweithgar o
Eglwys Baker Street. Roedd bywyd cymdeithasol ei hieuenctid yn brysur
gyda gweithgareddau amrywiol y capel a’r mudiad newydd, Urdd Gobaith
Cymru.

Ond daeth tro ar fyd pan gyfarfu gydag Emrys, gwr ifanc golygus o
Drefaldwyn, a’r mwynder yn amiwg yn ei gymeriad. Daeth yr ail ryfel byd
a’'u gwahanu am gyfnod — Emrys yn gwasanethu yn y Llynges, a Mair yn
y Land Army ble bu'n gwasanaethu yng Nghaerfyrddin ac yna ar fferm
Penglais, Aberstwyth.

Pan rhyddhawyd Emrys o’r Llynges aeth i weithio ym Manc y
Midland, Aberystwyth, ac fe ail gydiodd y berthynas. Priodwyd y ddau ac
fe aned Eleri yn Awst 1947. Tros y blynyddoedd buont yn symud o fan i
fan. Buont yn byw yn y Trallwm, Hen Golwyn, Llundain, Casnewydd,
Llundain ac yna Dinas Powys, gan ailymaelodi yn Ebeneser, Caerdydd.
Trwy gydol eu bywyd bu’r ddau yn aelodau mewn eglwysi annibynnol, ac
yn gweithio yn yr Eglwysi hynny, gan wneud ffrindiau da.

Cefnogol

Bu Mair trwy gydol ei hoes yn cefnogi Emrys yn ei waith, gofalu am y
cartref ac Eleri, gan ymuno yn ei ddiddordebau wedi ei ymddoliad. Ni al-
lai Emrys fod wedi cyflawni’r hyn a wnaeth oni bai am Mair, ei
chefnogaeth iddo a’i ofal drosto. Dywed Eleri — “Beth hoffem ei
bwysleisio yw mai partneriaeth oedd eu priodas. Roedd Mair ac Emrys
yn dim ym mhob ystyr i’r gair ac ni fyddai Emrys wedi gallu cyflawni’r hyn
a gyflawnodd heb gariad, cefnogaeth a dealltwriaeth Mair. Roedd hi’n
gwybod beth oedd ei angen cyn iddo ef sylweddoli hynny ei hun.”

Prysur

Teithiasant lawer iawn — i Rydychen, lle roedd Emrys yn drysorydd
Coleg Mansfield, i Lanelwedd gyda gwaith y Sioe Frenhinol, i Highgrove
am swper, gwaith Undeb yr Annibynwyr, i bwyllgorau sefydliadau ac
elusennau ac hefyd, wrth gwrs, i'r Eisteddfod Genedlaethol. Bu Mair yn
stiwardio yn y Pafiliwn Rhyngwladol ar faes y Sioe, ac yn cydweithio ag
Emrys gyda Chronfa Mil o Filoedd. Cefnogodd Emrys hefyd pan oedd yn

Uchel Siryf. Daeth Mair yn ‘expert’ ar gynnal “Dinner Parties’ yn y cartref
ac roeddent yn cael gwahoddiadau i nifer o ddigwyddiadau yn rhinwedd
swydd Emrys.

Roedd wrth ei bodd pan aned Richard a Lisa-Mair ac yn Gu
ymroddgar a charedig iawn iddyn nhw ac wrth ei bodd gyda Steven,
Lucy a’r gor-wyrion Becca, Lilly, George, Emrys ac Idris.

Ebeneser

Roedd eu cyfraniad i fywyd eglwys Ebeneser yn fawr. Roeddent yn
ffyddlon i’r holl weithgareddau, yn hael eu cymwynas a’u lletygarwch.
Roeddent yn cynnal boreuau coffi ym Maesglas er budd ein helusenau.
Byddai Mair yn coginio a pharatoi; bara brith, cacennau, marmaléd a
phwdinau Nadolig. A ble bynnag yr oeddent gwnaent yn siwr eu bod yn
Ol ar gyfer y Cwrdd Gweddi ar nos Lun. Roedd Mair yn un o griw arben-
nig Chwiorydd Ebeneser a chyda ffrindiau da a thriw o fewn i’r
gwmniaeth honno. Roedd hi mor gefnogol o Ebeneser, o weinidogion ac
yn werthfawrogol o’u gwaith. Diolchwn i'r Arglwydd am gael cyd-gerdded
a hi.

AHun Judun

1

Emrys a Mair Evans Eira Jones, Mair Evans a Melora Parry
ar y Sul olaf yn Heol Siarl.

Un o hoff emynau Mair

Un fendith dyro im, A phan ddél dyddiau dwys
ni cheisiaf ddim ond hynny: caf orffwys ar dy ddwyfron,
cael gras i’'th garu di tra bwy’, ac yno brofi gwin dy hedd
cael mwy o ras i'th garu. a gwledd dy addewidion.
Ond im dy garu’n iawn Dy garu, digon yw
caf waith a dawn sancteiddiach, wrth fyw i'th wasanaethu,
a’'th ganlyn wnaf bob dydd yn well ac yn oes oesoedd ger dy fron
ac nid o hirbell mwyach. fy nigon fydd dy garu.

Eifion Wyn, 1867-1926

BAY CHURCH
GRANGETOWN

Dyma ni wedi gorffen ein ‘Wythnos Hwyl’ gyntaf gydag Angor, Grangetown. Cafwyd
wythnos wych gyda digwyddiadau gwahanol yn Grangetown gydol yr
wythnos. Roedd 6 o fyfyrwyr, rhai o Gymru a rhai o'r UDA hefyd yn ymuno gyda ni i
gynorthwyo ac yn dod gyda’u hegni a’u brwdfrydedd.

Dydd Gwener cynhaliwyd ein ‘Parti Tots’ diwedd tymor gyda dros 28 o blant yn dod i
fwynhau castell neidio, canu a pheintio wynebau.

Dydd Sadwrn roedd picnic yn y parc i deuluoedd a chyfle i ddod i nabod y myfyrwyr
oedd bellach wedi cyrraedd.

Yn Angor dydd Sul, cynhaliwyd ‘Y Bwrdd’ ble roedden ni’n bwyta gyda'n gilydd a
chawsom glywed hanes y myfyrwyr - am eu calon dros Gymru, pam eu bod wedi dod |
gynorthwyo a pam bod lesu yn bwysig iddyn nhw. Roedd hi’'n braf iawn medru gweddio
drostyn nhw hefyd gan eu bod nhw wedyn yn mynd ymlaen i Goleg y Bala a'r Eisteddfod
| wasanaethu.

Dydd Mawrth - lau cynhaliwyd y Clwb ‘Ysgol Sul’ ar y cyd gydag eglwys Grace
Church, Grangetown. Ein gobaith oedd cael 40 o blant - cafwyd 48 yn mynychu yn 'y
diwedd! Roedd 6 enw newydd yn y ffrwd Gymraeg ond tyfodd y grivp yma i fod yn 10 o
blant, 4 nad oedd a chysylltiad ag Angor cyn hynny felly roedd yn gyfle grét i'w hadnabod
a'u dysgu am lesu. Roedd y clwb wir yn hyfryd; roedd crefftau, gemau, canu, dawnsio,
dysgu adnodau ar ein cof, taflenni gwaith cartref - a’r gnip Cymraeg enillodd y wobr am
y nifer fwyaf o bwyntiau trwyddi draw! Gwych!

Cafodd y myfyrwyr gyfle i ymweld &r Gornel Glyd pnawn Mercher a chael
dysgu am y gwaith hollowysig yma sy’n digwydd yn y ddinas. Diolch i bawb a fu'n rhan
o'r trefnu ac am y croeso a roddwyd iddynt yno.

A dyma ni bellach ar drothwy mis Awst, eleni am y tro cyntaf bydd cyfarfodydd
Angor yn parhau trwy’r mis. Byddwn yn gwneud cyfres o astudiaethau anffurfiol wrth i
wahanol unigolion rannu am eu hoff adnodau.

Mae hi wedi bod yn flwyddyn anhygoel ac rydyn ni’n diolch i Dduw am ei
ffyddlondeb a'i ras wrth i ni dyfu a gwreiddio'r gwaith. Parhawn i weddio am i Dduw
dynnu mwy a mwy ato ac at ei neges o gariad a gobaith sydd mor berthnasol i'n
cymdeithas heddiw.

Diolch i holl deulu Ebeneser am eich gweddiau a’ch cefnogaeth ddiffuant yn y fenter
hon.

Ymlaen i fis Medi ac i barhad yr antur!

7 95/ 4 Cynhelir oedfa’r bore yng Nghanolfan yr Eglwys
LA °/*l Newydd, Old Church Rd, CF14 1AD.

~

Cynhelir oedfa’r pnawn yng nghapel y Methodistiaid, Penlline Rd, CF14
2AA.

Pob nos Lun am 7.30 y.h. cynhelir y cwrdd gweddi yng Nghapel y
Methodistiaid ac ar Zoom. Dolen yn yr e-bost wythnosol.

Cynhelir 'Y Cylch’ bob yn ail ddydd Mawrth, yng Nghaffi'r Roundabout,
Yr Eglwys Newydd, rhwng 10:30yb ac 11:30yb.

Cynhelir Angor bob Sul gyda chyfarfodydd amrywiol yn Bay Church,
Corporation Rd, Grangetown am 4:00yp. Gwasanaethau, Angor
Acwstig, Cwrdd Gweddi, Grwp Merched a Chiwb Tots.

Suliau Awst

2 Awst - 3:00yp yn EF - Cyflwyniad ar ‘Open Doors’
Y Crwys am 10:30yb a 6:00yh - Parch. Dafydd Andrew Jones
9 Awst - 10:00 yn CEN - Thomas Edwards, Caerffili
Y Tabernacl am 10:30yb a 6:00yh - Parch. Barry Morgan
16 Awst - 3:00yp yn EF - i’w drefnu
Minny St am 9:30yb a 6:00yh - Parch. Dylan Rhys Parry
23 Awst - 10:00yb yn CEN a 3:00 yp yn yr EF - Catrin Robertrs
Oedfaon undebol
30 Awst - 10:00yb yn EF - Eirian Dafydd
Salem am 10:30 - Parch. Evan Morgan. Ni fydd oedfa hwyrol.

Suliau Medi

6 Medi - 10:00yb yn CEN a 3:00yp yn yr EF - Alun Tudur
13 Medi - 10:00yb yn CEN a 3:00yp yn yr EF - Alun Tudur
20 Medi - 10:00yb yn CEN a 3:00yp yn yr EF - Alun Tudur
27 Medi - 10:00yb yn CEN a 3:00yp yn yr EF - Alun Tudur

Cyfraniadau i'r Llusern.
Os oes rhywbeth hoffech chi ei weld yn'Y Llusern neu os oes ganddoch chi gyfraniad ar
gyfer Y Llusern, e.e. hoff emyn a pham neu hoff adnod a pham, cysylltwch ag un o'r tim
golgyddol, Alun, Petra, Janette neu Tudur.

Ann Griffiths
1776-1805

Eleni rydym yn dathlu 250 mlynedd
ers geni'r emynyddes Ann Griffiths.
Ganed Ann Thomas ym mis Ebrill 1776 yn
ffermdy Dolwar-fach, Llanfihangel-yng-
Ngwynfa, Trefaldwyn. Ym 1796 fe gafodd
droedigaeth yng nghapel Pendref, Llanfyl-
lin wrth i Benjamin Jones, Pwllheli, brege-
thu'r Efengyl. Ni bu ei bywyd byth yr un
fath wedyn oherwydd fe roddodd ei
bywyd i'w Gwaredwr lesu Grist. Ym 1804
priododd & Thomas Giriffiths, Meifod. Gwta ddeng mis ar &l y briodas
ganwyd merch fach iddynt ond bu farw’n bythefnos oed, a phythefnos
yn ddiweddarach bu farw Ann ym mis Awst 1805 yn 29 oed. Gada-
wodd ar ei hél rai o'r emynau Cristnogol mwyaf ysbrydoledig a gy-
fansoddwyd mewn unrhyw iaith ac y mae’n dipyn o ryfeddod bod yr
emynau hyn wedi goroesi, gan nad oedd wedi eu rhoi ar gof a chadw.

Wrth i’r tymor hwn ddirwyn i ben hoffwn fynegi
gair o ddiolch i holl aelodau a ffrindiau Ebeneser am
eu gwaith a’u diwidrwydd. Gwyddom ein bod yn byw
mewn hinsawdd ysbrydol heriol lle mae’r ymateb i’r
newyddion da Cristnogol yn brin a’r nifer o bobl sy’n
dod i gredu yn affwysol o isel.

Er hynny, rwyf yn cael fy ysbrydoli gan griwiau
bychain o Gristnogion ymroddedig ar hyd a lled
Cymru sy’n cadw'r fflam ynghyn. Mae hynny’'n eich
cynnwys chi, criw Ebeneser/Angor. Rydych yn
parhau yn ffyddiog, cadarnhaol a gweithgar yn 2026, gan dystio i
gariad Duw yn lesu, trwy air a gweithred.

Diolch o galon i chi am hyn ac am yr holl bethau sydd wedi
digwydd yn ystod y misoedd aeth heibio. Credaf fod yr Arglwydd yn
galw arnom ar hyn o bryd i ddyfalbarhau ac fe ddaw ffrwyth i'r gwaith
maes o law.

Diolchaf i'r Arglwydd amdanoch.

Gair gan y
Gweinidog

AHun TYudun




